
ᐱᖁᔨᕗᖔᕈᑦ #: RSA-25-10-15         ᐃᓄᐃᑦ−ᓯᕗᓕᖅᑕᖏᑦ ᐃᓕᓴᕖᑦ  
 
ᓅᑦᓯᔪᖅ:  ᐹᓪ ᐃᕐᖓᐅᑦ    
    
ᑐᒡᓖᔪᖅ:  ᔭᐃᒥᓯ ᐃᑦᑐᓗᒃ    
 
ᐃᒪᐃᒻᒪᑦ ᐃᓄᐃᑦ−ᓯᕗᓕᖅᑕᖓ ᐃᓕᓐᓂᐊᕐᓂᐅᑉ ᐊᐅᓚᓂᖓ, ᐅᖃᐅᓯᑦᑎᓐᓅᖓᔪᖅ, ᐃᓕᖅᑯᓯᕐᒧᑦ, 
ᐱᖅᑯᓯᑐᖃᕐᒧᑦ ᐊᒻᒪᓗ ᐱᖅᑯᓯᑦᑎᓐᓄᑦ, ᐃᓚᒋᔭᐅᓯᒪᒻᒪᑦ ᐃᓄᐃᑦ ᐱᔪᒪᒋᐊᙵᓚᐅᖅᑕᖏᓐᓂᒃ 
ᐃᓄᐃᑦ ᓄᓇᑖᕐᓂᕐᒧᑦ ᐊᐅᓚᔾᔭᐃᕙᓪᓕᐊᓕᖅᑎᓪᓗᒋᑦ ᐊᒻᒪᓗ ᐃᓄᐃᑦ ᐊᐅᓚᑦᓯᕙᓪᓕᐊᓕᖅᑎᓪᓗᒋᑦ; 
 
ᐊᒻᒪᓗ ᐃᒪᐃᒻᒪᑦ ᐃᓄᐃᑦ ᐅᖃᐅᓯᖏᑦ ᐃᓕᖅᑯᓯᖓᓗ ᐱᖕᒪᕆᐅᒻᒪᑕ ᐃᓄᐃᑦ ᐃᓕᓐᓂᐊᖅᑏᑦ 
ᓇᑭᙶᖅᓯᒪᓂᖏᓐᓂᒃ ᓇᓕᖅᑯᑎᖏᓐᓂᖏᓐᓂᓪᓗ ᐊᒻᒪᓗ ᐱᔨᑦᓯᕐᓗᑎᒃ ᐱᖕᒪᕆᐅᔪᒥᒃ 
ᑐᙵᕕᖃᕐᓗᑎᒃ ᑲᔪᓯᑎᑦᓯᑦᓯᐊᕈᑎᒃᓴᖏᓐᓂᒃ ᐃᓕᓐᓂᐊᕈᑎᒋᔭᒥᓂᒃ ᐊᒻᒪᓗ ᑎᒍᓯᕙᓪᓕᐊᓂᕐᒥᒃ 
ᐃᖅᑲᓇᐃᔮᒥᒃ ᐊᒻᒪᓗ ᑮᓇᐅᔭᓕᐅᕈᑎᒃᓴᓂᒃ; 
 
ᐊᒻᒪᓗ ᐃᒪᐃᒻᒪᑦ ᐱᖅᑯᓯᖃᐃᓐᓇᕐᒪᑕ ᐊᖑᓇᓱᑦᑎᐅᓪᓗᑎᒃ ᐊᑐᖅᑕᒻᒪᕆᐅᓪᓗᓂ ᓱᓕ ᐃᓄᐃᑦ 
ᐃᓕᖅᑯᓯᖓᒍᑦ, ᒪᑭᒪᔾᔪᑎᓪᓗᐊᑕᕆᓪᓗᓂᐅᒃ ᓂᕿᒃᑯᑦ ᓄᓇᕗᒻᒥ, ᐊᒻᒪᓗ ᐊᑐᖅᑕᐅᒋᐊᖃᖅᑐᓂ 
ᐃᓄᐃᑦ ᒪᒃᑯᑦᑐᖏᓐᓄᑦ ᐃᓕᓐᓂᐊᕈᑕᐅᓗᓂ ᐱᖅᑯᓯᒃᑯᑦ ᖃᐅᔨᒪᓂᐅᔪᓂᒃ, ᐅᖃᐅᓯᕐᓂᒃ, 
ᐃᑉᐱᒍᓱᑦᓯᐊᕐᓗᑎᒃ ᐊᖑᓇᓲᓯᕐᓂᒃ ᐊᒻᒪᓗ ᓇᓗᖅᑯᑎᙱᓪᓗᑎᒃ ᐊᒻᒪᓗ ᓇᖕᒥᓂᖅ−ᒪᑭᒪᓗᑎᒃ; 
 
ᐊᒻᒪᓗ ᐃᒪᐃᒻᒪᑦ ᐃᓕᓴᐃᓂᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᐊᔪᙱᓐᓂᕆᔭᐅᒋᐊᓕᖕᓂᒃ 
ᐱᖅᑯᓯᕐᒥᑎᒍᑦ ᐊᒻᒪᓗ ᐃᓄᒃᑐᑦ ᐅᖃᐅᓯᖅᑕᖏᓐᓂᒃ ᐃᑲᔫᑎᓗᓂ ᑕᒪᐃᓐᓄᑦ ᐃᓄᓐᓄᑦ 
ᑎᒍᓯᒍᓐᓇᖁᓪᓗᒋᑦ ᐊᕙᖕᒧᓕᖓᔪᒥᒃ ᐊᔾᔨᒌᙱᑦᑐᓂᒃ ᖃᐅᔨᒪᓂᐅᔪᓂᒃ ᐊᑐᖅᑕᐅᓗᓂ ᐃᓅᓯᑦᑎᓐᓂ 
ᐱᖅᑯᓯᕗᑦ ᐊᒻᒪᓗ ᓄᓇᕐᔪᐊᒥ ᑕᑯᓐᓇᓂᕐᒥᒃ; 
 
ᐊᒻᒪᓗ ᐃᒪᐃᒻᒪᑦ ᓄᓇᓖᑦ ᒪᑭᒪᒻᒪᑕ ᑎᒥᒃᑯᑦ, ᐃᑉᐱᓐᓂᐊᓂᒃᑯᑦ ᐊᒻᒪᓗ ᖃᓄᐃᙱᓯᐊᕐᓗᑎᒃ ᐃᓱᒪᒃᑯᑦ 
ᒪᑭᒪᑦᓯᐊᖁᓪᓗᒋᑦ ᐅᑭᐅᖅᑕᖅᑐᒥ, ᐊᒻᒪᓗ ᐃᓄᙳᐃᓂᖅ ᐱᖕᒪᕆᐅᖏᓐᓇᕐᒪᑦ ᐱᕈᖅᓴᐃᓂᕐᒥᒃ 
ᓄᑕᖅᑲᓂᒃ ᒪᒃᑯᑦᑐᓂᓪᓗ ᐊᔪᙱᓪᓗᑎᒃ ᐃᓐᓇᕈᖁᓪᓗᒋᑦ; 
 
ᐊᒻᒪᓗ ᐃᒪᐃᒻᒪᑦ ᓄᓇᖃᖅᑳᖅᓯᒪᔪᓄᑦ−ᓯᕗᓕᖅᑕᐅᔪᑦ ᐊᑐᖅᑕᐅᔪᑦ ᐃᓕᓐᓂᐊᓂᕐᒧᑦ ᑲᓇᑕᒥ 
ᐊᕙᖕᒧᓪᓗ ᓱᖅᑯᐃᖅᓯᒍᑕᐅᓯᒪᒻᒪᑦ ᐃᓕᓐᓂᐊᕐᓂᖅ ᐱᕚᓪᓕᕈᑕᐅᓯᒪᓂᖓᓂᒃ ᑲᔪᓯᓂᕐᒥᒃ 
ᐃᓕᓐᓂᐊᖅᑕᒥᓂᒃ ᓄᓇᖃᖅᑳᖅᓯᒪᔪᑦ ᐃᓕᓐᓂᐊᖅᑏᑦ, ᐃᓚᒋᔭᐅᓪᓗᑎᒃ ᐃᓄᐃᑦ ᐊᓯᖏᓐᓃᙶᖅᑐᑦ 
ᐅᑭᐅᖅᑕᖅᑐᒥ; 
 
ᑕᐃᒪᐃᒻᒪᑦ ᐋᖅᑭᓕᕐᓕ ᑲᑎᒪᔭᖅᑐᖅᓯᒪᔪᑦ ᐃᓚᒋᔭᐅᔪᑦ ᖃᐅᔨᒃᑲᐃᓗᑎᒃ ᑲᓇᑕ ᒐᕙᒪᖓᓂᒃ ᐊᒻᒪᓗ 
ᓄᓇᕗᑦ ᒐᕙᒪᖓᓂᒃ ᐃᑲᔪᖁᓪᓗᒋᑦ ᓴᖅᑭᖅᑕᐅᓂᖓᓂᒃ ᐃᓄᐃᑦ−ᓯᕗᓕᖅᑕᖏᓐᓂᒃ ᐃᓕᓴᕕᖕᓂᒃ 



ᓄᓇᕗᒻᒥ ᐃᓚᒋᔭᐅᓗᑎᒃ ᒪᓕᒐᑦᓴᑎᒍᑦ ᐋᖅᑭᒋᐊᕈᑎᑦᓴᓂᒃ ᐃᑉᐱᒍᓱᓐᓂᕐᒧᑦ ᐃᓄᐃᑦ ᐅᖃᐅᓯᖏᓐᓂᒃ, 
ᐃᓕᖅᑯᓯᕐᒥᒃ, ᐱᖅᑯᓯᑐᖃᕐᒥᒃ ᐊᒻᒪᓗ ᐃᓅᓯᕐᒥᓂ ᐱᖅᑯᓯᖏᓐᓂᒃ; 
 
ᑕᐃᒪᐃᒻᒪᑦ ᐋᖅᑭᑲᓐᓂᓕᕐᓕ ᑲᑎᒪᔭᖅᑐᖅᓯᒪᔪᑦ ᐃᓚᒋᔭᐅᔪᑦ ᖃᐅᔨᒃᑲᐃᓗᑎᒃ ᑲᓇᑕ ᒐᕙᒪᖓᓂᒃ 
ᐊᒻᒪᓗ ᓄᓇᕗᑦ ᒐᕙᒪᖓᓂᒃ ᓈᖕᒪᑦᑐᓂᒃ ᑮᓇᐅᔭᓖᖁᓗᒋᑦ ᐊᒻᒪᓗ ᐱᖁᑎᕐᔪᐊᖃᖅᑎᑦᓯᓗᑎᒃ 
ᐃᓄᐃᑦ−ᓯᕗᓕᖅᑕᖏᓐᓂᒃ ᐃᓕᓐᓂᐊᕕᖕᓂᒃ. 
 
ᓈᖕᒪᓴᖅᑐᖅ: ᑕᒪᕐᒥᒃ 
 
ᓈᖕᒪᓴᙱᑦᑐᖅ: 
 
ᓂᕈᐊᙱᑦᑐᖅ:         

ᑲᔪᓯᔪᖅ:    
ᑲᔪᓯᙱᑦᑐᖅ:   

 
ᐅᓪᓗᖅ: ᐆᒃᑑᕙ 23, 2025 
 
 


